
 

 

ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 
ᑲᑎᖕᖓᓂᖏᑦ ᑲᒥᓯᓀᑦ - ᒫᑦᔨ 12 -14, 2024 | ᓴᓪᓗᓂ 

ᐃᓚᒋᔭᐅᑦᓱᓂ ᑲᔪᓯᔪᒥᒃ ᐱᓇᓱᑦᑕᐅᔪᒧᑦ ᓄᓇᕕᒻᒥ ᐃᓕᓐᓂᐊᓂᓕᕆᓂᕐᒥ, ᑲᑎᖕᖓᔨᖏᑦ ᑲᒥᓯᓀᑦ 
ᑐᓴᕐᑎᑕᐅᓐᓂᖁᑦ ᓀᓪᓕᑎᕐᓯᒪᔪᓂᑦ ᖃᐅᔨᒍᑎᕕᓂᕐᓂᑦ 2019-2021ᒥ ᐃᓕᓐᓂᐊᓂᕐᒥᒃ ᖃᐅᔨᓴᕐᓂᒥᒃ 
(ᑕᒻᒪᓯᒪᔪᕐᓂᐊᑕᐅᓂᖅ), ᕿᒥᕐᕈᓱᓂ ᑲᑎᕕᒃ ᐃᓕᓴᕐᓂᓕᕆᓂᖅ ᑐᖓᓕᖓᓂᒃ ᐅᖃᐅᓯᕐᒥᒃ 
ᐃᓕᓐᓂᐊᑎᑦᓯᒍᑎᒥᒃ, ᑕᑯᓐᓇᓱᒋᑦ ᑯᐯᒃᓕᒫᒥ ᐃᓕᓐᓂᐊᑎᑦᓯᒍᑎᖏᓐᓂᑦ. ᐱᕙᓪᓕᐊᓂᖃᑦᓯᐊᓂᕐᖁᑦ 
ᑐᑭᓯᓇᕐᑎᓯᒋᐊᕐᓂᒥ ᑲᔪᓯᓕᕐᑎᑕᐅᓂᖓᓗ ᑐᑭᓯᓇᑦᓯᐊᑐᒥᒃ ᐊᕐᖁᑎᓕᐅᕐᓂᓂᑦ ᐃᓕᓐᓂᐊᑏᑦ 
ᐱᒋᐅᑦᓯᐊᕈᓐᓇᓂᐊᕐᒪᑕ. ᐱᓇᓱᑦᑕᐅᖏᓐᓇᖁᖅ ᑕᒪᓐᓇ ᐊᔪᐃᓐᓇᕈᑎᐅᑦᓱᑎᑦ ᐃᓕᓐᓂᐊᓂᕐᒥ ᐃᓱᐃᓗᑕᐅᓲᑦ, 
ᐃᓚᐅᒻᒥᑎᓪᓗᒋᑦ ᐃᓄᕐᓴᕈᑎᐅᓲᑦ ᐃᓕᓐᓂᐊᑎᑦᓯᔨᓂᑦ ᐃᓕᓐᓂᐊᑎᑦᓯᓂᕐᓂ. 
2019-2021ᒥ ᐃᓕᓐᓂᐊᓂᕐᒥ ᖃᐅᔨᓴᕐᓂᖅ (ᑕᒻᒪᓯᒪᔪᕐᓂᐊᓂᖅ) ᑎᓕᔭᐅᓐᓂᖁᑦ ᑲᑎᖕᖓᔨᓄᑦ 
ᕿᒥᕐᕈᖁᔭᐅᑦᓱᑎᑦᑦ ᑲᑎᕕᒃ ᐃᓕᓴᕐᓂᓕᕆᓂᕐᒥ ᐃᓕᓐᓂᐊᑎᑦᓯᒍᑎᖏᓐᓂᑦ ᐊᒻᒪᓗ ᑕᑯᓐᓇᓗᒋᑦ ᑯᐯᒃᒥᐅᑦ 
ᐃᓕᓐᓂᐊᓂᓕᕆᓂᕐᒥ ᐱᓇᓱᑦᑕᐅᔪᓂᑦ ᐊᑦᔨᐅᖏᑦᑑᒍᑎᖏᓐᓂᑦ. 
ᑎᓯᒻᐱᕆ 2022ᒥ, ᑐᑭᓯᓇᕐᑐᓂᑦ ᐃᑲᔪᕐᓯᒍᑎᑦᓴᓂᑦ ᑐᓴᕐᑎᓯᒍᑎᓕᐅᕐᓂᖁᑦ ᐅᖄᔭᐅᔪᕕᓂᐅᑦᓱᓂᓗ 
ᑲᑎᖕᖓᓂᖏᓐᓂᑦ ᑲᒥᓯᓀᑦ. ᑌᔭᐅᔪᖅ ᐅᖃᐅᓯᕐᒥᒃ ᐃᓕᓐᓂᐊᑎᑦᓯᓂᖅ ᐊᒻᒪᓗ ᐃᓕᓐᓂᐊᑎᑦᓯᒍᑎᖏᑦ ᑲᑎᕕᒃ 
ᐃᓕᓴᕐᓂᓕᕆᓂᖅ: ᖃᓄᐃᓕᖓᓕᕐᓂᖏᑦ ᐅᖄᖃᑎᒌᓐᓂᐅᔪᐃᑦ, ᑖᓐᓇ ᑐᓴᕐᑎᓯᒍᑎᒃ ᕿᒥᕐᕈᔪᖅ ᓄᐃᑕᒌᕐᑐᓂᑦ 
ᒪᕐᕉᓂᒃ ᐅᖃᐅᓯᕐᓂᒃ ᐃᓕᓐᓂᐊᑎᑦᓯᕕᐅᔪᓂᑦ ᖃᐅᔨᒍᑎᖏᓪᓗ ᒫᓐᓇᖃᒻᒥᒃ ᖃᐅᔨᓴᕐᓂᕕᓂᕐᓂᑦ ᒪᕐᕈᐃᓕᒃ 
ᐅᖃᐅᓯᕐᓂᑦ ᐃᓕᓐᓂᐊᓂᕐᒥᒃ. ᑐᓴᕐᑎᓯᒍᑎᒥ ᓄᐃᑕᕕᓃᑦ ᐅᖄᔭᐅᓐᓂᕆᕗᑦ ᐁᕆᓕ 2023ᒥ ᐃᓕᓐᓂᐊᓂᕐᒥᒃ 
ᑲᑎᖕᖓᓂᖃᕐᑎᓗᒋᑦ ᖁᐊᕐᑕᒥ. 
ᖃᐅᔨᒍᑎᕕᓃᑦ ᑐᓴᕐᑎᓯᒍᑎᒥ ᐃᓚᖃᕐᓂᖁᑦ 7ᓂᒃ ᐃᓕᓐᓂᐊᑎᑦᓯᒍᑎᐅᒋᐊᓕᓐᓂᑦ ᑲᔪᓯᓂᐊᕐᑐᐃᑦ 
ᖃᓄᐃᓕᖓᒋᐊᖁᔨᒍᑎᐅᓗᑎᑦ ᐱᓇᓱᑦᑕᐅᔪᒥ. ᖃᓄᐃᓗᕈᑎᐅᓂᐊᓕᕐᒥᔪᓂ ᐃᓗᓕᑕᖃᕐᖁᑦ ᐅᑯᓂᖓ: 

à ᑐᑭᓯᓇᕐᑎᓯᒋᐊᕐᓂᖅ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐃᓕᓐᓂᐊᑎᑦᓯᓂᕐᒧᑦ ᖃᓄᐃᓗᕈᓯᒋᓲᖏᓐᓂᑦ ᐊᒻᒪᓗ 
ᐱᕙᓪᓕᐊᓂᖏᓐᓂᑦ ᐃᓕᓐᓂᐊᓂᕐᒥ; 

à ᐱᕕᑦᓴᖃᕐᑎᓯᓂᖅ ᐊᒻᒪᓗ ᐃᑲᔪᕐᓯᒍᑎᐅᒍᓐᓇᑐᓂᑦ ᐅᓐᓂᑑᑎᓕᐅᕐᓃᑦ ᐅᑦᑐᕋᕐᓂᒧᑦ 
ᐊᓯᑦᔨᒋᐊᖁᔨᒍᑎᐅᔪᓂᑦ ᓄᓇᕕᒻᒥ ᐃᓕᓐᓂᐊᓂᓕᕆᓂᕐᒥᒃ ᐊᒻᒪᓗ;  

à ᓄᐃᑦᓯᓗᑎᑦ ᑐᑭᓯᓇᕐᑐᒥᒃ ᐅᓐᓂᑑᑎᓕᐅᕐᓗᑎᑦ ᑲᔪᓯᓕᕐᑎᓯᓗᑎᓗ  ᐸᕐᓀᕈᑎᒥᒃ ᑐᓂᔭᐅᓂᐊᕐᑐᒥᒃ 
ᑲᑎᖕᖓᓂᖏᓐᓂᑦ ᑲᒥᓯᓀᑦ. 

ᑐᓴᕐᑎᓯᒍᑎᒥ  ᐅᖃᐅᓯᕐᒥᒃ ᐃᓕᓐᓂᐊᑎᑦᓯᓂᖅ ᐃᓕᓐᓂᐊᑎᑦᓯᒍᑎᑦᓴᖏᓪᓗ ᑲᑎᕕᒃ ᐃᓕᓴᕐᓂᓕᕆᓂᕐᒥ: 
ᐅᖄᖃᑎᒌᓐᓂᒥᓐᓂᖅ ᐊᑐᐃᓐᓇᖁᔪᖅ ᑲᑎᕕᒃ ᐃᓕᓴᕐᓂᓕᕆᓂᕐᒥ ᖃᕆᑕᐅᔭᑎᒍᑦ ᓄᐃᑕᑎᑦᓯᕕᖓᓂ, 
ᐃᓚᐅᒻᒥᑎᓪᓗᒍ  2023 ᐃᓕᓐᓂᐊᓂᓕᕆᔩᑦ ᑐᓴᕐᑎᓯᒍᑎᖏᑦ. 

ᐃᓗᓕᖏᓐᓂᑦ ᓂᕈᐊᕐᑕᐅᖃᒻᒥᓂ ᑲᒥᓯᓀᑦ ᐊᒻᒪᓗ ᑲᔪᓯᔪᒥᒃ ᑲᑐᑦᔨᖃᑎᒌᓐᓂᒧᑦ ᐊᖏᖃᑎᒌᒐᓱᓐᓂᓂᑦ 
ᐃᓕᓐᓂᐊᑎᑦᓯᔨᓄᑦ, ᐱᓇᓱᑦᑎᓄᑦ ᐃᑲᔪᕐᑎᓄᑦ ᐱᓇᓱᑦᑎᒪᕆᓐᓄᓗ, ᑲᒥᓯᓀᑦ ᐅᖄᒍᑎᖃᕐᓂᖁᑦ 
ᐱᕕᑦᓴᖃᑦᓯᐊᑎᑦᓯᖏᓐᓂᐅᓲᓂᑦ ᒫᓐᓇᐅᑎᓪᓗᖑ ᐱᖁᔭᑎᒍᑦ ᐃᓂᓪᓚᖓᒍᓯᕐᒥᒃ, ᐃᓱᒪᒋᑦᓱᒍ ᓇᒻᒥᓂᖅ-
ᑐᑭᑖᕈᓐᓇᓂᕐᒧᓕᖓᔪᓂᑦ ᐃᓕᓐᓂᐊᓂᕐᒥ ᑲᔪᓯᑎᑕᐅᒋᐊᖃᕐᓯᒪᔪᓂᑦ ᔦᒻᔅ ᐯ ᑯᐯᒃᓗ ᑕᕐᕋᖓᓂ 
ᐊᖏᖃᑎᒌᒍᑎᖓᑎᒍᑦ (17.0.68)ᒦᑦᑐᒥᒃ. 
ᑲᒥᓯᓀᑦ ᐅᖄᒍᑎᖃᕐᓂᖁᑦ ᖃᓄᖅ ᑲᑎᕕᒃ ᐃᓕᓴᕐᓂᓕᕆᓂᖅ ᑐᑦᓯᕋᕈᑎᖃᕐᓂᖏᓐᓂᑦ ᐊᖏᖃᑎᒌᒐᓱᓐᓂᓂ 
ᑎᓕᔭᐅᒪᒍᑎᖏᑦ ᒪᓕᓲᖑᒻᒪᑕ ᑌᒃᑯᓂᖓ ᐱᓇᓱᑦᑎᓂᑦ ᔪᓂᐊᓐᖃᖕᖏᑐᓂᑦ. ᑭᓯᐊᓂ, ᐱᓇᓱᕝᕕᐅᓱᓂ, ᑲᑎᕕᒃ 
ᐃᓕᓴᕐᓂᓕᕆᓂᖅ ᐊᑑᑎᑎᑦᓯᒍᓐᓇᖁᖅ ᑎᓕᔭᐅᒪᒍᑎᒥᓂᒃ ᐊᖏᕐᑕᐅᒪᔪᓂᑦ ᑯᐯᒃᒥ ᑮᓇᐅᔭᓕᕆᓂᕐᒥ 
ᑲᑎᖕᖓᔨᖏᓐᓄᑦ. ᑌᒣᑦᑎᓗᒍ, ᑲᑎᕕᒃ ᐃᓕᓴᕐᓂᓕᕆᓂᖅ ᑐᓂᔨᒍᓐᓇᖏᑦᑐᖅ ᑐᑦᓯᕋᐅᑎᒥᓂᒃ ᑐᕃᓐᓇᓗᑎᑦ 
ᑮᓇᐅᔭᓕᕆᓂᕐᒥᒃ ᑲᑎᖕᖓᔨᖏᓐᓄᑦ; ᐃᓂᓪᓚᖓᒍᓯᖓ ᒫᓐᓇᐅᑎᓪᓗᒍ, ᑲᑎᕕᒃ ᐃᓕᓴᕐᓂᓕᕆᓂᖅ 
ᓵᖕᖓᕕᖃᕆᐊᖃᓲᖑᕗᑦ ᑐᕐᖃᑕᕐᕕᖓᓂᒃ ᐃᓕᓐᓂᐊᓂᓕᕆᓂᕐᒥᒃ ᑯᐯᒃᒥ ᐅᖄᒍᑦᔭᐅᒍᒪᑦᓱᑎᑦ 
ᑭᒡᒐᑐᕐᑕᐅᓗᑎᑦ. ᐊᖏᕐᑕᐅᒪᔪᐃᑦ ᐊᖏᖃᑎᒌᒐᓱᓐᓂᓂ ᑎᓕᔭᐅᒪᒍᑎᖏᑦ ᒪᓕᓲᖑᒻᒥᔪᐃᑦ 
ᑮᓇᐅᔭᕐᑑᑎᑦᓴᓕᐊᕕᓂᕐᓂᑦ ᐋᕐᕿᓯᒪᓪᓗᑯᐊᐱᑦᑐᓂᑦ ᓇᓗᓀᕐᑕᐅᒪᔪᓂᑦ ᑮᓇᐅᔭᓕᕆᓂᕐᒥ ᑲᑎᖕᖓᔨᖏᓐᓂᑦ.  

https://www.kativik.qc.ca/wp-content/uploads/2024/03/2023_Language-Teaching-Program_EN.pdf
https://www.kativik.qc.ca/wp-content/uploads/2024/03/2023_EC-REPORT_EN.pdf


 

 

ᑲᒥᓯᓀᑦ ᐊᒥᓱᕕᑦᓱᑎᑦ ᖃᐅᔨᓲᖑᕗᑦ, ᑲᑎᕕᒃ ᐃᓕᓴᕐᓂᓕᕆᓂᖅ ᒪᓕᓪᓗᑐᕆᐊᖃᕐᓂᖏᓐᓄᑦ ᐊᖏᕐᑕᐅᒪᔪᓂᑦ 
ᑮᓇᐅᔭᓕᕆᓂᕐᒥᒃ ᑲᑎᖕᖓᔨᖏᓐᓄᑦ. ᐅᑦᑑᑎᒋᓗᒍ, ᐊᖏᖃᑎᒌᒐᓱᓐᓂᖃᕐᑎᓗᒋᑦ 2022-2023ᒥ 
ᑲᑐᑦᔨᖃᑎᒌᓐᓂᒧᑦ ᐊᖏᖃᑎᒌᒍᑎᓂᑦ, ᑲᑎᕕᒃ ᐃᓕᓴᕐᓂᓕᕆᓂᖅ ᐊᖏᕈᑎᖃᕐᓂᖏᑦᓱᑎᑦ ᑎᓕᔭᐅᒪᒍᑎᒥᒃ 
ᐅᖄᒍᑎᖃᕐᓂᐊᓗᑎᑦ ᐱᕙᓪᓕᖁᑎᖏᓐᓂᑦ ᐅᑦᑑᑎᒋᓗᒋᑦ ᐱᓇᓱᑦᑎᐅᑯᑖᕐᓂᒧᑦ ᐱᕙᓪᓕᖁᑎᖏᑦ, ᐊᐅᓪᓚᑲᑦᑕᕈᑏᑦ 
(ᐊᐅᓪᓚᕈᑏᑦ) ᐊᒻᒪᓗ ᐃᓪᓗᖃᕐᑎᓯᓂᕐᒧᑦ ᐊᖏᖃᑎᒌᒍᑎᖏᑦ ᐃᒻᒥᒍᕐᓂᖁᑦ, ᑖᒃᑯᐊᓗ ᐲᕐᑕᐅᓂᕐᖁᑦ 
ᐊᐅᓚᑦᓯᓂᓕᕆᓂᕐᒥ ᖃᓄᐃᓗᕈᓯᕐᓄᑦ ᓯᓚᑖᓂᑦᓱᑎᑦ ᑲᑐᑦᔨᖃᑎᒌᓐᓂᒥ ᐊᖏᖃᑎᒌᒍᑎᖏᓐᓂᑦ. 
ᑲᒥᓯᓀᑦ ᐅᖃᕐᓂᖁᑦ ᓈᒻᒪᓴᖕᖏᓂᕐᒥᓂᑦ ᑖᒃᑯᐊ ᑲᔪᓯᖏᓐᓇᑐᐃᑦ ᐊᖏᖃᑎᒌᒐᓱᓐᓂᖏᑦ ᓄᑕᐅᓯᓕᕆᓂᕐᒧᑦ 
2020-2023ᒥ ᑲᑐᑦᔨᖃᑎᒌᓐᓂᒧᑦ ᐊᖏᖃᑎᒌᒍᑎᖏᑦ, ᓄᓇᓕᓕᒫᓂ ᐊᑦᔨᒌᖕᖏᑎᑕᐅᓂᖏᑦ, 
ᐃᓕᖓᒐᓗᐊᕐᑎᓗᒍ ᑲᑎᕕᒃ ᐃᓕᓴᕐᓂᓕᕆᓂᕐᒧᑦ, ᐅᖄᒍᑎᐅᕗᑦ ᑲᑎᖕᖓᕕᓐᓂᑦ ᑲᑎᕕᒃ ᐃᓕᓴᕐᓂᓕᕆᔩᑦ 
ᑲᑎᖕᖓᕕᐅᕕᒋᖕᖏᑕᖏᓐᓂᑦ. ᑲᑎᕕᒃ ᐃᓕᓴᕐᓂᓕᕆᓂᖅ ᐃᓚᐅᔪᖅ ᐊᖏᖃᑎᒌᒐᓱᓐᓂᐅᔪᓄᑦ 
ᐊᑦᔨᒋᖕᖏᑐᓂᑦ ᑲᑎᖕᖓᕕᐅᕕᓂ. 

ᐱᓇᓱᑦᑕᐅᓂᖓ ᐱᕙᓪᓕᐊᔪᖅ ᐊᑐᐃᓐᓇᕈᕐᑎᓱᑎᑦ ᑲᑎᕕᒃ ᐃᓕᓴᕐᓂᓕᕆᓂᖅ ᖃᓄᐃᓗᕈᑎᑦᓴᓕᐅᕐᓂᓄᑦ 
ᐸᕐᓀᑕᐅᒍᑎᖓᓂ. ᖃᐅᔨᒋᐊᕐᓂᒧᑦ ᐸᕐᓀᓂᖃᕐᖁᑦ ᖃᓄᐃᓗᕈᑎᑦᓴᓕᐅᕐᓂᒥᒃ ᐅᓪᓗᖁᑎᖏᓐᓂᑦ ᐅᑎᕐᑕᑐᓂᑦ 
ᑲᑎᖕᖓᓂᖏᓐᓂᑦ ᐊᑑᑎᒍᓐᓇᓂᐊᕐᓗᑕ ᖃᖓᐅᓕᓂᑦᓴᖏᓐᓂᑦ ᐱᓇᓱᑦᑕᐅᔪᑦᓭᑦ ᐋᕐᕿᓱᕐᓗᒋᑦ 
ᖃᐅᔨᒋᐊᕐᕕᓴᖃᕈᓐᓇᓂᐊᕐᓗᑕ ᐊᒥᓱᐃᓂᑦ ᐃᓚᐅᔪᓂᑦ (ᐱᓇᓱᑦᑏᑦ, ᑲᒥᓯᓀᑦ, ᐱᐊᕃᑦ ᐊᖓᔪᕐᖄᖏᑦ, 
ᐊᓯᖏᓪᓗ). ᖃᐅᔨᒋᐊᕐᕕᖃᕐᓂᓭᑦ ᑐᕌᒐᖃᕐᓂᐊᖁᑦ ᓇᓗᓀᕐᓯᓗᑎᑦ ᑖᑦᓱᒥᖓᑦᓭᓇᖅ ᑕᑯᓐᓇᐅᔮᒐᖃᕐᓂᒥᒃ 
ᓯᕗᓪᓕᐅᔭᐅᖁᔭᐅᔪᓂᓗ ᑭᖕᖑᒪᒋᔭᐅᔪᓂᑦ; ᑐᓴᕐᑎᓯᒍᑎᐅᓂᐊᕐᑐᖅ ᐱᕙᓪᓕᐊᑕᐅᓂᖓᓂᑦ 
ᖃᓄᐃᓗᕈᑎᑦᓴᓕᐊᒥᒃ ᐸᕐᓀᕐᑕᐅᒍᑎᒥᒃ. 
ᐃᓗᓪᓕᑐᕐᓯᒪᔪᒥᒃ ᑲᔪᓯᓕᕐᑎᑕᐅᓂᑦᓴᒥᒃ ᐸᕐᓀᕈᑎᒃ, ᐃᓚᐅᑎᓪᓗᒋᑦ ᐱᓇᓱᑦᑎᐅᓚᐅᕐᑐᒐᔭᕐᑐᐃᑦ ᐅᓐᓂᑑᑎᖏᑦ, 
ᑐᓂᔭᐅᓂᐊᕐᖁᑦ ᔫᓂ 2024ᒥ ᑲᑎᖕᖓᓂᖏᓐᓂᑦ ᑲᒥᓯᓀᑦ ᕿᒥᕐᕈᔭᐅᓗᑎᑦ ᐊᖏᕐᑕᐅᓗᑎᓗ.  
ᖃᓄᐃᓗᕈᑎᑦᓴᓕᐅᕐᓂᒧᑦ ᐸᕐᓀᒍᑎᒧᑦ ᖃᐅᔨᒋᐊᕐᕕᖃᕐᓂᒥ ᓂᕆᐅᒋᔭᐅᔪᖅ ᓯᕕᑐᓂᖃᕐᓗᑎ 1ᒥᒃ ᐊᕐᕌᒍᒥᒃ 
ᐱᒋᐊᕐᑎᑕᐅᒐᔭᕐᓱᓂᓗ ᐱᒋᐊᕐᓂᖓᓂ 2024-2025 ᐃᓕᓐᓂᐊᓇᐅᑉ ᐊᕐᕌᒍᖓᓂ. ᖃᓄᐃᓗᕈᑎᑦᓴᓕᐅᕐᓂᓄᑦ 
ᐸᕐᓀᕈᑎᒃ ᐱᕙᓪᓕᐊᑕᐅᓂᖓᓂ ᓂᕆᐅᒋᔭᐅᔪᖅ ᐊᑯᓂᕐᓂᖃᓂᐊᕐᑎᓗᖑ ᑕᕐᕿᓂᑦ 6ᓂᑦ. 
ᑭᖑᓪᓕᐹᖓᓂ ᐊᓪᓚᓯᒪᔪᖅ, ᐊᑎᓕᐅᕈᑎᐅᓯᒪᓗᓂ ᑲᑎᖕᖓᔨᖏᓐᓄᑦ ᑲᒥᓯᓀᑦ, ᐊᑐᐃᓐᓇᐅᒐᔭᕐᑐᖅ ᔫᓂ 
2026.  

ᑲᒥᓯᓇ ᐄᕙ ᖃᐅᒃᑫ ᑯᐊᑕᓐ (ᑰᑦᔪᐊᖅ) ᑐᓴᕐᑎᓯᔪᕕᓂᖅ ᑲᑎᖕᖓᔨᓂᑦ ᐱᑦᔪᑎᖃᕐᑐᒥᒃ ᐃᓕᓐᓂᐊᓂᕐᓂ 
ᑭᖕᖑᒪᒋᔭᐅᔪᒥᒃ ᓇᓗᓀᕐᑕᕕᓂᕐᒥᒃ ᐅᖓᕙᒥ ᑐᓚᑦᑕᕕᒃ ᐋᓐᓂᐊᕕᖓᓂ ᑲᑎᖕᖓᔨᖏᓐᓄᑦ, ᑭᒡᒐᑐᕐᓱᓂ 
ᑲᑎᕕᒃ ᐃᓕᓴᕐᓂᓕᕆᓂᕐᒥᒃ. ᐱᓗᐊᕐᑐᒥᒃ ᑭᖕᖑᒪᒋᔭᐅᔪᐃᑦ ᐃᓚᖓᑦ ᐊᑦᑕᓇᕐᑐᒥᑦᑎᓯᑦᑌᓕᓂᕐᒥᒃ ᐱᓇᓱᑦᑎᐅᑉ 
ᐃᓕᓐᓂᐊᑎᑕᐅᒋᐊᖃᕐᓂᖏᑦ ᐃᓕᑕᕆᔭᐅᒍᑎᑖᕐᓗᑎᑦ ᐊᒻᒪᓗ ᐱᓪᓗᑯᒋᐊᓕᑎᒍᕐᑐᓂᑦ ᐃᓄᒃᑎᑑᓕᕐᑎᕆᔨᓂᑦ 
ᐃᑲᔪᕐᓯᒍᓐᓇᑐᓂᑦ ᐅᖃᐅᓯᓕᕆᓂᕐᒥᒃ ᐋᓐᓂᐊᓂᓕᕆᓂᕐᓄᓕᖓᔪᓂᑦ, ᑎᒥᐅᑉ ᐊᑎᖏᓐᓂᑦ ᐊᒻᒪᓗ 
ᐋᓐᓂᐊᓯᐅᕆᒍᓯᕐᓄᑦ ᖃᓄᐃᓗᕈᓯᐅᓲᓂᑦ. 
ᐊᑦᑕᓇᕐᑐᒦᑎᑦᓯᑌᓕᓂᕐᒧᑦ ᐱᓇᓱᑦᑎᖏᑦ ᐃᓚᒋᔭᐅᕗᑦ ᒫᓐᓇᐅᑎᓪᓗᒍ ᐱᒍᑦᔨᒍᑎᓂᑦ ᐃᓄᒻᒪᕆᓂᑦ 
ᐃᓕᓐᓂᐊᑎᑦᓯᓂᕐᒥᒃ ᐱᓇᓱᑦᑎᐅᓂᕐᒧᓗ ᐱᒍᑦᔨᕕᖓᓄᑦ. ᐃᓕᓐᓂᐊᑎᑦᓯᒍᑎᑦᓴᓂᑦ ᐊᑐᐃᓐᓇᐅᑎᑦᓯᕕᐅᒍᓐᓇᖁᑦ 
ᐊᑦᔨᒋᖕᖏᑐᓂᑦ ᓄᓇᓕᓐᓂᑦ ᑐᑦᓯᕋᐅᑎᐅᑉᐸᑦ ᓄᓇᕕᒻᒥ ᑎᒥᐅᔪᓄᑦ. ᑮᓇᐅᔭᖃᕐᑎᓯᓂᕐᓄᓕ ᐊᑑᑎᔭᐅᒍᓐᓇᑐᓂ 
ᕿᒥᕐᕈᔭᐅᒍᓐᓇᖁᖅ ᑐᑦᓯᕋᕐᕕᐅᐸᑕ ᑲᑎᕕᒃ ᐃᓕᓴᕐᓂᓕᕆᔨᒃᑯᑦ ᐃᓄᒻᒪᕆᓂᑦ ᐃᓕᓐᓂᐊᑎᑦᓯᓂᕐᒥ 
ᐱᓇᓱᑦᑎᐅᒋᐅᕐᓴᓂᕐᒥᓗ ᐃᓕᓐᓂᐊᓂᕐᒥ ᐱᒍᑦᔨᕕᖓᑦ. 
ᑐᑦᓯᕋᐅᑏᑦ ᓴᐳᑦᔨᒍᑎᑦᓴᐅᔪᐃᑦ ᐱᓪᓗᑯᒋᐊᓕᑎᒍᕐᑐᓂᑦ ᐃᓄᒃᑎᑐᑦ ᐅᖃᐅᓯᓕᕆᓂᕐᒥᒃ ᐊᕙᑕᖅ 
ᐃᓗᕐᕈᓯᓕᕆᔨᒃᑯᓄᑦ ᑐᑦᓯᕋᐅᑎᐅᔪᑦᓴᐅᕗᑦ, ᑎᒥᐅᔪᖅ ᓯᕗᓕᕐᒪᑦ ᐅᖃᐅᓯᕐᒥᒃ ᐊᓯᐅᑎᑦᓯᑌᓕᓂᕐᒥᒃ ᓄᓇᕕᒻᒥ. 
ᑲᑎᕕᒃ ᐃᓕᓴᕐᓂᓕᕆᔨᒃᑯᓂ, ᐱᓪᓗᑯᒋᐊᓕᑎᒍᕐᑐᓂᑦ ᐅᖃᐅᓯᓕᕆᔨᓂᑦ ᐱᑕᖃᓪᓗᐊᖏᑦᑐᑦ. ᑌᒣᒻᒪᑦ, 
ᓯᕗᓪᓕᐅᔨᓲᖑᕗᒍᑦ ᐃᓕᓐᓂᐊᓂᕐᓄᓕᖓᔪᓂᑦ, ᐃᓕᓐᓂᐊᑎᑦᓯᒍᑎᓂᑦ ᐱᕙᓪᓕᐊᑎᑦᓯᓂᕐᒥᒃ ᐊᒻᒪᓗ ᑯᐊᐳᕆᓴᐅᑉ 
ᑐᓴᕋᑦᓴᓕᕆᔨᖏᓐᓂᑦ ᐊᑦᔨᒋᖕᖏᑐᓂᑦ. 
  



 

 

ᑲᒥᓯᓀᑦ ᐊᖏᕈᑎᖃᕐᓂᖁᑦ ᐱᖁᔭᕐᒥᒃ ᐃᓱᒪᒃᑯᑦ ᓱᕐᕃᒍᓐᓇᑐᒥᒃ ᐋᖓᔮᓐᓇᑐᕐᑐᓂᕐᓄᑦ 
ᖃᓄᐃᓗᕈᓯᓕᐊᖑᔪᑦᓴᒥᒃ ᐃᓕᓐᓂᐊᕕᓐᓂ ᐱᔪᖃᕐᓂᐸᑦ (CS-03). ᐱᖁᔭᖅ ᑖᓐᓇ ᓄᑖᖑᕗᖅ, ᐅᐱᐅᐃᑦ-
ᑑᒪᔪᐃᑦ ᐅᓄᕐᑑᖃᑦᑕᓂᖏᓐᓄᑦ ᒫᓐᓇᐅᑎᓪᓗᒍ ᑲᓇᑕᒥ, ᐃᑲᔪᕐᓯᓂᐊᕐᑐᖅ ᓯᕗᕐᖐᖓᓱᓐᓂᓄᑦ 
ᖃᓄᐃᓗᕈᑎᐅᓗᑎᑦ ᒫᓐᓇ ᐊᑐᐃᓐᓇᐅᑎᑕᐅᔪᓂᑦ ᐃᓕᓐᓂᐊᕕᓐᓂ ᑲᒪᒋᐊᕈᑎᐅᑦᓱᑎᑦ ᐋᖓᔮᓐᓇᑐᕐᑐᓂᕐᒥᒃ 
ᐅᐃᕆᒪᓂᕐᒥᓗ. ᑖᓐᓇ ᐱᖁᔭᖅ ᓄᐃᑦᓯᒐᓱᒍᑎᐅᔪᖅ ᐊᑦᑕᓀᑦᑐᒥᒃ ᐊᕙᑎᒥᒃ ᐃᑲᔪᕐᓯᔪᒥᒃ ᐃᓕᓐᓂᐊᓂᕐᒥᒃ ᐊᒻᒪᓗ 
ᐱᕕᑦᓴᓯᐊᖑᑦᓱᓂ ᐃᓕᓐᓂᐊᑎᓕᒫᓄᑦ ᐃᓕᑦᓯᒍᑎᐅᓗᓂ. 
 
ᑲᑎᕕᒃ ᐃᓕᓴᕐᓂᓕᕆᓂᖅ ᖃᓄᐃᓗᕈᑎᑦᓴᓕᐅᕆᐊᖃᓪᓚᕆᒻᒪᑦ ᑲᒪᒋᐊᕐᓗᑎᑦ ᖃᓄᐃᑦᑐᑯᕐᓂᐅᔪᒥᒃ 
ᐱᔭᐅᓂᖏᓐᓄᑦ, ᑎᒍᒥᐊᕐᑕᐅᓂᖏᓐᓄᑦ ᓂᐅᕐᕈᑕᐅᓂᖏᓐᓄᓗᓐᓃᑦ ᑖᒃᑯᐊ ᐃᓱᒪᒥᒃ ᓱᕐᕃᒍᓐᓇᑐᐃᑦ 
ᐋᖓᔮᓐᓇᑐᐃᑦ ᐃᓕᓐᓂᐊᕕᓐᓂᑦ (ᐃᓕᓐᓂᐊᕕᒻᒥ, ᐃᓕᓐᓂᐊᕕᐅᑉ ᐊᕙᑎᖓᓂ ᐊᒻᒪᓗ ᐃᓕᓐᓂᐊᓂᕐᓄᓕᖓᔪᓂᑦ 
ᓱᖃᑦᓯᒍᑎᓂᑦ). 
ᖃᓄᐃᓗᕈᓯᖅ ᑲᒪᒋᔭᖃᕐᑐᖅ ᑐᕌᒐᖃᕐᓱᓂ ᓯᕗᕐᖏᒐᓱᓐᓂᒥᒃ, ᐃᓕᒃᑰᓇᕐᑎᑐᓂᓗ ᐊᒻᒪᓗ ᐃᒻᒥᒎᓈᕐᑎᑐᓄᑦ 
ᐊᒻᒪᓗ ᐱᓪᓗᑯᒋᐊᓕᑎᒍᕐᑐᓂᑦ ᐃᑲᔪᕐᓯᒍᑎᓂᑦ ᓱᒃᑯᓚᖀᑎᑦᓯᓂᖃᖕᖏᓗᓂ ᖃᓄᐃᓗᕈᓯᖅ (ᐃᓚᐅᑎᓪᓗᖑ 
ᐃᑲᔪᕐᓯᒍᑎᑦᓴᓂᒃ ᖃᓄᐃᓗᕈᑎᑦᓴᓂᑦ). 
ᖃᓄᐃᓗᕈᓯᖅ ᓄᐃᓚᕿᓯᒪᔪᖅ ᑲᑐᑦᔨᖃᑎᒌᓐᓂᖏᓐᓄᑦ ᐊᔪᐃᓐᓇᕈᑎᐅᔪᓄᑦ ᐱᒋᐊᕐᑐᕕᓂᕐᓂ 2022ᒥ. ᐱᓯᒪᔪᖅ 
ᐊᑦᔨᒋᖕᖏᑐᓂᑦ ᖃᐅᔨᒋᐊᕐᕕᐅᔪᕕᓂᕐᓂᑦ ᐃᓚᐅᔪᓂᑦ, ᑲᒪᒋᔭᖃᕐᑎᓗᒋᑦ ᐊᑦᔨᒋᖕᖏᑐᓂᑦ ᐱᒍᑦᔨᕕᓐᓂᑦ 
ᖃᐅᔨᒋᐊᕐᕕᕕᓂᕐᓂ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔨᒃᑯᓄᑦ ᑲᓱᕐᑎᓯᑦᓱᑎᑦ ᐊᑦᔨᒋᖕᖏᑐᓂᑦ ᐊᒥᓱᐃᓂᑦ 
ᑎᒥᐅᔪᓂᑦ ᐃᓚᐅᑎᓪᓗᒋᑦ, ᐊᓯᖏᓪᓗ: ᓄᕐᕃᑦ, ᐃᓅᓱᑦᑐᐃᑦ ᓴᐳᒻᒥᔨᖏᑦ, ᒪᑭᕝᕕᑯᑦ ᐃᕐᖃᑐᕐᑕᐅᔪᓂᑦ 
ᐱᒍᑦᔨᕕᖓ, ᓄᓇᓕᐊᕈᐃᑦ ᐋᓐᓂᐊᕕᖓ, ᑲᑎᕕᒃ ᐃᓕᓴᕐᓂᓕᕆᓂᖅ, ᐃᓱᐊᕐᓯᕕᒃ, NIIAᑯᑦ, ᓄᓇᕕᒻᒥ ᐳᓖᓯᖏᑦ, 
ᐊᓯᖏᓪᓗ. 
ᐊᑯᓐᓂᖏᓐᓂᑦ ᒫᓐᓇᒥ ᐅᑭᐅᖓᓂᓗ 2024ᒥ, ᖃᓄᐃᓗᕆᐊᕈᑎᐅᓂᐊᓕᕐᒥᔪᐃᑦ ᐃᓚᖃᕐᓂᐊᖁᑦ 
ᐃᓕᓐᓂᐊᕆᐊᓪᓚᑎᑦᓯᓂᕐᒥᒃ ᐊᒻᒪᓗ ᐃᓱᒪᒋᔭᖏᓐᓂᑦ ᓄᐊᑦᓯᓗᑎᑦ ᐃᑲᔪᕐᓯᒍᑎᑦᓴᓕᐊᕕᓂᕐᓂᑦ, ᑐᕌᒐᖃᕐᓱᑎᑦ 
ᑲᔪᓯᑎᑦᓯᓂᕐᒥᒃ ᑖᑦᓱᒥᖓ ᐆᑦᑐᕋᐅᑎᐅᓗᓂ ᐃᓕᓐᓂᐊᕕᓐᓂᑦ 2024-2025 ᐊᕐᕌᒍᖓᓂ ᐃᓕᓐᓂᐊᓇᐅᑉ. 

ᑲᒥᓯᓀᑦ ᐅᖃᕐᓂᖁᑦ ᐃᓱᒫᓗᑎᒥᓂᑦ ᓄᕐᖃᑎᑕᐅᓚᐅᕐᑐᓂᖏᑦ ᐱᒍᑦᔨᒍᑏᑦ ᐃᓕᓐᓂᐊᑎᑦᓯᔩᓐᓂᐊᓂᕐᓄᑦ. 
ᑲᔪᓯᖏᓐᓇᕋᓗᐊᕐᑎᓗᒍ ᐃᓕᓐᓂᐊᑎᑦᓯᔩᑦ ᑲᑐᑦᔨᖃᑎᒌᓐᓂᓄᑦ ᐊᖏᖃᑎᒌᒐᓱᓐᓂᖏᑦ ᓂᕆᐅᒋᔭᐅᔪᖅᑦ 
ᐅᓄᕐᓯᐅᒥᒋᐊᒻᒪᕆᓂᐊᕐᑎᓗᒋᑦ ᑮᓇᐅᑦᔭᓵᖏᑦ ᐊᕐᕌᒍᓂᑦ 5ᓂᑦ ᓯᕗᓂᕐᒥ, ᐃᓄᐃᑦ ᖃᐅᔨᒪᔫᔮᖕᖏᑐᐃᑦ 
ᐱᒍᓇᐅᑦᓯᖓᑦᓯᐊᑐᓂᑦ ᐱᓇᓱᑦᑎᐅᓂᕐᒧᑦ ᐱᕙᓪᓕᖁᑎᖏᓐᓂᑦ ᑲᑎᕕᒃ ᐃᓕᓴᕐᓂᓕᕆᔨᒃᑯᑦ ᒫᓐᓇᐅᑎᓪᓗᒍ 
ᐊᑐᐃᓐᓇᐅᑎᑕᖏᓐᓂᑦ ᐱᓇᓱᑦᑎᖁᑎᒥᓄᑦ ᓄᓇᓕᒻᒥᐅᓄᑦ (ᐱᓇᓱᑦᑎᐅᑯᑖᕐᓂᒧᑦ ᐱᕙᓪᓕᖁᑎᖏᑦ, ᐃᓪᓗᒥᒃ 
ᐃᑲᔪᕐᓯᒍᑏᑦ ᐊᒻᒪᓗ ᐊᐅᓪᓚᑲᑦᑕᕈᑏᑦ ᐊᑐᕐᑕᐅᒍᓐᓇᑐᑦ ᒪᙯᓐᓂᓄᑦ). 
 
ᐱᓇᓱᑦᑎᐅᑯᑖᕐᓂᒧᑦ ᐱᕙᓪᓕᖁᑏᑦ ᓯᕗᓪᓕᐅᔭᐅᕗᖅ, ᐃᓚᒋᔭᐅᑦᓱᓂᓗ ᖃᓄᕐᑑᕈᑕᐅᔪᓄᑦ ᐱᓇᓱᑦᑏᑦ 
ᓄᕐᖃᑲᑦᑕᓂᕆᓲᖏᓐᓂᑦ ᐊᑑᑎᔭᕗᓐᓂᑦ. 
ᓄᑕᐅᓯᓕᕐᑕᐅᓕᕐᓂᒪᓂ ᑲᑐᑦᔨᖃᑎᒌᓐᓂᒧᑦ ᐊᖏᖃᑎᒌᒍᑎᖏᑦ ᐃᓕᓐᓂᐊᑎᑦᓯᔨᓄᑦ, ᐱᓇᓱᑦᑎᑐᐃᓐᓇᓄᑦ ᐊᒻᒪᓗ 
ᐱᓇᓱᑦᑎᒪᕆᓐᓄᑦ ᒫᑦᔨ 2022ᒥ, ᑲᑎᕕᒃ ᐃᓕᓴᕐᓂᓕᕆᓂᖅ ᐅᑯᓂᖓ ᐱᕙᓪᓕᖁᑎᖃᕐᑎᓯᔪᖅ ᓄᓇᓕᒻᒥᐅᓄᑦ 
ᐱᓇᓱᑦᑎᑖᕆᔭᐅᔪᓄᑦ: ᑮᓇᐅᔭᕐᑖᕆᔭᐅᖔᒍᓐᓇᑐᐃᑦ ᓂᕿᓂᑦ ᐊᐅᓪᓚᑎᑦᓯᒍᑎᓄᓕᖓᔪᐃᑦ, ᐱᓇᓱᑦᑎᐅᑯᑖᕐᓂᒧᑦ 
ᐱᕙᓪᓕᖁᑎᖏᑦ, ᐃᓪᓗᖃᕐᓂᒧᑦ ᐱᕙᓪᓕᖁᑏᑦ ᐊᒻᒪᓗ ᐊᐅᓪᓚᑲᑦᑕᕈᑎᓂᑦ ᐱᕙᓪᓕᖁᑎᖏᑦ ᐊᑐᕐᑕᐅᒍᓐᓇᓱᑎᑦ 
ᒪᙯᓐᓂᒧᑦ. 
ᐊᑐᓂ ᐃᓕᓐᓂᐊᕖᑦ ᐊᐅᓚᑦᓯᓲᖑᕗᑦ ᐱᓇᓱᑦᑎᓯᐅᕐᓂᒧᑦ ᖃᓄᐃᓗᕈᓯᕐᓂᑦ ᓄᓇᓕᒻᒦᑐᓂᑦ ᐱᓇᓱᒐᕐᓂᑦ. 
ᓄᓇᕕᒻᒥᐅᓂᑦ ᐅᖄᓚᖁᔨᑦᓴᑐᐃᓐᓇᖁᒍᑦ ᐃᓕᓐᓂᐊᕕᓐᓄᑦ ᐅᖄᒍᑎᖃᕐᓗᓯ ᐱᓇᓱᒐᕐᓂᑦ ᐊᑐᐃᓐᓇᐅᔪᓂᑦ. 
ᐃᓕᓐᓂᐊᑎᑦᓯᔨᑦᓴᓯᐅᖏᓐᓇᓕᒫᕐᖁᒍᑦ, ᑭᓯᐊᓂ ᐊᓯᒋᐊᓪᓚᖏᓐᓂᑦ ᐱᓇᓱᒐᕐᓂᑦ ᐊᑐᐃᓐᓇᐅᔪᖃᕐᒥᔪᖅ. 

ᑲᒥᓯᓀᑦ ᑲᑎᖕᖓᓂᖏᓐᓂ ᐊᖏᕐᓂᖁᑦ ᐊᕐᕌᒍᑕᒫᕐᓯᐅᑎᒥᒃ ᓄᑕᐅᓯᓕᕐᑕᑐᒥᒃ Microsoft-ᒥᒃ 
ᐊᑐᕈᓐᓇᐅᑎᑖᕆᐊᓪᓚᓂᐊᕐᓗᑎᑦ ᖃᐅᔨᒪᓇᕐᒪᑦ ᑭᖕᖑᒪᒋᔭᐅᕙᓪᓕᐊᑐᐃᓐᓇᒪᑦ ᑲᑎᕕᒃ ᐃᓕᓴᕐᓂᓕᕆᔨᒃᑯᑦ 
ᖃᕆᑕᐅᔭᑎᒍᑦ ᐱᑐᑦᓯᒪᒍᑎᓄᓕᖓᔪᐃᑦ. ᑲᒥᓯᓀᑦ ᓀᓪᓕᑐᕐᓯᒪᔪᒥᒃ ᑐᑭᓯᑎᑦᓯᕕᐅᓐᓂᕆᕗᑦ ᑲᔪᓯᔪᒥᒃ 

https://www.kativik.qc.ca/wp-content/uploads/2024/03/CS-03-Psychoactive-substance-use-procedure-on-school-grounds-I-2024-03.pdf


 

 

ᐱᓇᓱᑦᑕᐅᔪᓂᑦ ᐅᑦᑑᑎᒋᓗᒋᑦ: ᖃᕆᑕᐅᔭᑎᒍᑦ ᐃᑖᕐᑕᐅᑌᓕᓂᕐᒧᑦ ᑐᑭᓯᒪᔭᐅᑎᑦᓯᓂᖅ, ᐱᑐᑦᓯᒪᒍᑏᑦ 
ᓄᑕᐅᓯᓕᕐᑕᐅᓂᑦᓴᖏᓐᓂᑦ ᐸᕐᓀᓂᖅ ᐃᓕᓐᓂᐊᕕᓕᒫᓂᑦ, ᐊᑭᓐᓇᒥ ᓄᐃᑕᑎᑦᓯᒍᑎᒃ ᖃᕆᑕᐅᔭᒦᑦᑐᓂᑦ 
ᑲᔪᓯᓕᕐᑎᑕᐅᓂᑦᓴᖓᓂᒃ ᐊᒻᒪᓗ ᐋᕐᕿᓱᕐᑕᐅᓂᖏᑦ ᖃᕆᑕᐅᔭᑎᒍᑦ ᑲᑎᖕᖓᒍᑏᑦ ᐃᓕᓐᓂᐊᕕᓕᒫᓂ. 
ᓈᓂᖓᓂ ᒫᑦᔨ 2024ᒥ, ᐃᓕᓐᓂᐊᕖᑦ, ᐃᓄᒻᒪᕇᑦ ᐃᓕᓐᓂᐊᕕᖏᑦ, ᓄᓇᒃᑰᔪᓕᐅᕐᕖᑦ ᐊᒻᒪᓗ ᐊᓪᓚᕕᖏᑦ 
ᓄᓇᓕᓐᓃᑐᐃᑦ ᑕᓯᐅᔭᕐᔪᐊᒥ (ᑰᑦᔪᐊᕌᐱᒥᑦ ᓴᓪᓗᓄᑦ), ᓱᑲᑦᑐᒥᒃ ᖃᕆᑕᐅᔭᑎᒍᑦ ᐱᑐᒍᑎᖃᓂᐊᓕᕐᖁᑦ 
ᕓᐳᐊᑉᑎᒃᒥᒃ, Starlink Business Edition ᐊᑐᕐᑕᐅᓕᕐᒥᓱᓂ. ᐅᖓᕙᐅᑉ ᓯᑦᔭᖓᓂ (ᑰᑦᔪᐊᒥᑦ ᑲᖏᕐᓱᔪᐊᒧᑦ) 
ᖃᕆᑕᐅᔭᑎᒍᑦ ᐱᑐᒍᓐᓇᑐᑦ ᐃᓘᓐᓇᖏᓐᓂ ᑲᑎᕕᒃ ᐃᓕᓴᕐᓂᓕᕆᓂᕐᒥ ᐃᓪᓗᖁᑎᖏᓐᓂᑦ ᑲᔪᓯᔪᒥᒃ 
ᐊᑐᖃᑦᑕᖏᓐᓇᖁᑦ Low Earth orbit ᖁᒻᒧᐊᑎᑕᐅᒪᔪᓂᑦ (Starlink Business Edition ᐊᒻᒪᓗ OneWeb)ᒥᒃ.  
ᓇᒧᓕᒫᓕᐅᒥᓂᖓ ᖃᕆᑕᐅᔭᑎᒍᑦ ᐱᑐᑦᓯᒪᒍᓐᓇᓂᖅ ᓄᐃᑦᓯᓚᕿᓯᒪᔪᖅ ᓄᑖᓂᑦ ᑭᖕᖒᒪᒋᔭᐅᔪᓂᑦ, 
ᐃᓚᐅᑎᓪᓗᖑ ᐱᑐᑦᓯᒪᒍᑏᑦ ᓄᑕᐅᓯᓕᕆᐊᖃᕐᓂᖏᑦ ᐊᑦᑕᓀᑦᑐᒥᒃ ᐊᑐᕐᑕᐅᒍᓐᓇᓂᐊᕐᒪᑕ ᐃᓕᓐᓂᐊᑎᓄᑦ ᐊᒻᒪᓗ 
ᐱᒍᑦᔨᒍᑏᑦ ᐊᑦᑕᓀᑦᑐᒥᓪᓗᑎᑦ ᒪᓕᑦᑕᐅᒋᐊᓕᓐᓂᑦ ᐊᑑᑎᔭᐅᖁᔭᖏᓐᓂᑦ ᑐᕐᖃᑕᕐᕕᖓᓄᑦ ᐃᓕᓐᓂᐊᓂᓕᕆᓂᕐᒥᒃ 
ᑯᐯᒃᒥ. 

ᑲᒥᓯᓀᑦ ᓀᓪᓕᑎᕐᓯᒪᔪᒥᒃ ᑐᓴᕐᑎᑕᐅᓐᓂᖁᑦ ᓄᐊᑦᑐᓂᑦ ᓱᒃᑯᓯᒪᔪᕐᓂᐊᑕᐅᒋᐊᓕᓐᓂᑦ ᑎᑭᐅᑎᓯᒪᓕᕐᑐᑦ $248.6 
ᒥᓕᐊᓐᓄᑦ ᐃᓪᓗᒪᕆᓕᒫᓄᑦ ᕿᒥᕐᕈᔭᐅᔪᕕᓂᕐᓄᑦ ᐅᓪᓗᒥᒧᑦ. ᕿᒥᕐᕈᔭᐅᒍᑎᖏᑦ ᑲᑎᕕᒃ ᐃᓕᓴᕐᓂᓕᕆᓂᕐᒥ 
ᐃᓪᓗᖁᑎᖏᓐᓂᑦ ᑲᔪᓯᔪᖅ ᔪᓓ 2023ᒥᓂᑦ. ᓄᐊᑦᑐᐃᑦ ᓱᒃᑯᓯᒪᔪᕐᓂᐊᑕᐅᒋᐊᓖᑦ ᓂᕆᐅᒋᔭᐅᔪᖅ 
ᐊᒥᓱᖕᖑᐸᓪᓕᐊᑐᐃᓐᓇᓂᐊᕐᑎᓗᒋᑦ ᑖᓐᓇ ᐱᓇᓱᑦᑕᐅᔪᖅ ᐱᔭᕆᕐᑕᐅᒪᓕᕐᐸᑦ. 
ᐊᓯᑖᕐᑕᐅᒍᑎᖏᑦᑕ ᐊᑭᖏᑦ ᐃᓪᓗᒪᕆᖁᑎᓕᒫᕗᓐᓂᑦ ᒫᓐᓇᐅᑎᓪᓗᒍ ᐊᑭᖃᕐᑐᖅ $1.8 ᐱᓕᐊᓐ ᐅᖓᑖᓂ. 
ᓱᒃᑯᓯᒪᔪᕐᓂᐊᑕᐅᒋᐊᓕᓕᒫᑦ ᐊᓪᓚᑕᐅᒪᔪᑦ Maximo ᖃᕆᑕᐅᔭᑎᒍᑦ ᐊᑐᕐᑕᐅᓲᒥ, ᐊᑐᕐᑕᐅᓯᔪᕕᓂᖅ 2021ᒥ. 
ᑖᓐᓇ ᖃᕆᑕᐅᔭᑎᒍᕐᑐᖅ ᓱᒃᑯᓯᒪᔪᕐᓂᐊᑕᐅᒋᐊᓕᓐᓂᑦ ᑲᒪᒍᑎᒃ ᐊᐅᓚᑦᓯᒍᑎᐅᔪᖅ ᐃᑲᔪᕐᓯᓲᖑᕗᖅ 
ᑲᔪᓯᑎᑦᓯᐅᒐᕐᓱᓂ ᐱᓇᓱᑦᑕᐅᒋᐊᓕᓐᓂᑦ ᐊᒻᒪᓗ ᐱᓇᓱᑦᑕᐅᒋᐊᓕᓕᒫᓂᓗ ᓄᐃᑦᓯᓲᖑᑦᓱᓂ 
ᓱᒃᑯᓯᒪᔪᕐᓂᐊᑕᐅᒋᐊᓕᓐᓂᑦ ᐃᓪᓗᒪᕆᖁᑎᑦᑎᓂᑦ. 
ᐊᕐᕌᒍᓂᑦ ᐱᖓᓱᓂᑦ ᐊᓂᒍᓕᕐᑐᓂᑦ, ᓱᒃᑯᓯᒪᔪᕐᓂᐊᑕᐅᒋᐊᓖᑦ ᐃᓕᓐᓂᐊᕕᓕᒫᓂᑦ, ᐃᓄᒻᒪᕇᑦ 
ᐃᓕᓐᓂᐊᕕᖏᓐᓂᑦ, ᐃᓕᓐᓂᐊᑏᑦ ᐊᓂᕐᕋᖏᓐᓂᑦ ᓄᓇᒃᑰᔪᓕᐅᕐᕕᓂᓗ ᕿᒥᕐᕈᔭᐅᓐᓂᖁᑦ ᐃ14ᓂᑦ ᓄᓇᕕᒻᒥ 
ᓄᓇᓕᖏᓐᓂᑦ. 
ᐃᓘᓐᓇᓕᒫᑎᑦ ᑲᑎᕕᒃ ᐃᓕᓴᕐᓂᓕᕆᓂᕐᒥ ᐃᓪᓗᖁᑎᖏᑦ ᕿᒥᕐᕈᔭᐅᕗᑦ ᐃᓕᔭᐅᑦᓱᑎᓗ Maximo ᖃᕆᑕᐅᔭᑎᒍᑦ 
ᐊᑐᕐᑕᐅᓲᒧᔭᕐᓱᒋᑦ. ᑭᖑᓪᓕᐹᖓᓂ ᐱᓇᓱᑦᑕᐅᔪᒦᑦᑐᖅ ᑲᑎᕕᒃ ᐃᓕᓴᕐᓂᓕᕆᓂᕐᒥ ᐃᓘᓐᓇᖏᓐᓂᑦ ᐃᓪᓗᒪᕆᓐᓂᑦ 
ᓱᒃᑯᓯᒪᔪᕐᓂᐊᑕᐅᒋᐊᓕᓐᓂᑦ ᑭᖕᖑᒪᒋᔭᐅᔪᓂᑦ ᕿᒥᕐᕈᓂᕐᒥ. 
ᑭᖑᓪᓕᖓᓂ, ᐊᓯᑖᕐᑕᐅᓂᖏᑦ ᑐᖕᖓᕖᑦ ᓇᐸᔪᓄᑦ ᓄᑖᓂᑦ ᓄᐃᑕᒌᕐᑐᓂᓗ ᐃᓪᓗᒪᕆᓐᓂᑦ 
ᑲᔪᓯᓕᕐᑎᑕᐅᓂᐊᕐᑐᖅ Maximo-ᒥ. ᑐᕌᒐᖓ ᐊᑐᐃᓐᓇᕈᕐᑎᓗᒋᑦ ᓂᕆᐅᒋᔭᐅᔪᒥ ᐊᐅᑉᐸᓕᐊᔪᒥᒃ ᓄᓇᐅᑉ ᐃᑭᐊᓂ 
ᓯᑯᒥ ᐊᕐᕌᒍᕐᓂᑦ 20ᓂᑦ 30ᓄᑦ, ᓱᕐᖁᐃᓯᒍᑎᐅᓗᓂᓗ ᒫᓐᓇᐅᑎᓪᓗᒍ ᓂᕆᐅᒋᔭᐅᔪᓂᑦ ᐊᑭᒋᒐᔭᕐᑕᖏᓐᓂᑦ $60 
ᒥᓕᐊᓐᓂᑦ ᑖᑦᓱᒧᖓ ᐸᕐᓀᑕᐅᔪᒧᑦ ᐱᓇᓱᑦᑕᐅᒐᔭᕐᑐᒧᑦ. 

ᑲᒥᓯᓀᑦ ᑐᓴᕐᑎᑕᐅᓐᓂᖁᑦ ᐸᕐᓀᑕᐅᒪᒍᑎᓂᑦ ᑲᔪᓯᓕᕐᑎᑕᐅᔪᑦᓴᒥᒃ ᓄᑖᖅ ᖃᕆᑕᐅᔭᑎᒍᑦ ᐊᑐᕐᑕᐅᓲᒥᒃ ᑖᓐᓇ 
ᖃᐅᔨᒪᒍᑎᐅᓂᐊᕐᓗᓂ ᐱᖁᑎᓕᕆᓂᕐᒥ ᐊᓪᓚᕕᖓ ᖃᐅᔨᒪᒍᑎᖃᕐᓂᐊᑎᓪᓗᒍ ᐃᓂᕐᕋᐅᑏᑦ 
ᓱᒃᑯᓯᒪᔪᕐᓂᐊᑕᐅᒋᐊᖃᓕᕐᐸᑕ ᑭᖕᖒᒪᒋᔭᖏᓐᓂᑦ ᐸᕐᓀᑕᐅᒍᑎᑦᓴᖏᓐᓂᓗ ᐱᓇᓱᑦᑕᐅᒋᐊᖃᕐᓂᐊᑐᓂᑦ. 
ᑐᕌᒐᖓ ᐃᑭᓕᐅᒥᑎᑦᓯᓗᑎᑦ ᐃᓕᓐᓂᐊᑏᑦ ᐅᓯᔭᐅᓂᖏᑦᑕ ᐱᓀᓗᑦᓯᓂᕆᓲᖏᓐᓂᑦ ᓱᓕᑦᓯᐊᑐᒥᒃ 
ᖃᓄᐃᓕᖓᓕᕐᓂᒥᒃ ᖃᐅᔨᒪᒍᑎᐅᓗᑎᑦ ᐃᓂᕐᕋᐅᑎᓄᓕᖓᔪᓂ ᐊᑐᓂ ᓄᓇᓕᓐᓂ. 
ᑲᑎᕕᒃ ᐃᓕᓴᕐᓂᓕᕆᔩᑦ ᐃᓂᕐᕋᐅᑎᖏᑦ ᐅᓄᕐᓯᐅᒥᓯᒪᒻᒪᑕ ᓄᓇᕕᒻᒥ ᓄᓇᓕᖏᓐᓂᑦ. ᑌᒣᓕᖓᑎᓪᓗᒍ, 
ᐱᓀᓗᑕᐅᔪᐃᑦ ᓱᒃᑯᓯᒪᔪᕐᓂᐊᑕᐅᒋᐊᓖᑦ ᐋᕐᕿᓱᕐᑕᐅᒋᐊᓖᓪᓗᑦ ᑲᔪᓯᖏᓐᓇᑎᓪᓗᒋᑦ. 
ᐃᓂᕐᕋᐅᑎᖁᑎᕗᑦ ᑲᑎᑦᓱᑎᑦ 200 ᐅᖓᑖᓂᓕᕐᖁᑦ 20ᒋᐊᓪᓚᓂᑦ ᓄᑖᓂᑦ ᐃᓚᒋᐊᕐᑕᐅᓱᖕᖑᓱᑎᑦ 
ᐅᐱᕐᖔᖑᓚᖓᔪᒥ. ᐃᓂᕐᕋᐅᑎᓂ ᐃᓚᒋᔭᐅᔪᐃᑦ ᓄᓇᒃᑰᔫᑦ ᐅᓯᒍᑎᓖᑦ, ᐃᓕᓐᓂᐊᑎᓂᑦ ᐅᓯᑲᑦᑕᐅᑏᑦ ᐊᒻᒪᓗ 
ᐃᓂᕐᕋᐅᑎᒻᒪᖀᑦ ᐊᑐᕐᑕᐅᓲᑦ ᓱᒃᑯᓯᒪᔪᕐᓂᐊᕈᑎᐅᑦᓱᑎᑦ. 
ᓯᕗᓂᕐᒥ ᐃᓂᕐᕋᐅᑎᓂᑦ ᓱᒃᑯᓯᒪᔪᕐᓂᐊᓂᕐᓂ ᐸᕐᓀᒍᑎᐅᔪᑦ ᐃᓚᖃᕐᖁᑦ ᓂᐅᕕᕐᓗᑎᑦ ᐋᕐᖀᓗᑎᓗ ᐃᑯᒪᒨᕐᑐᓂᑦ 
ᓄᓇᒃᑰᔫᓂᑦ ᑭᕝᕓᒍᑎᓂᑦ ᓴᓇᕐᕈᑎᓂᓗ ᐊᑐᓂ ᓄᑖᓂᒃ ᑲᑎᕕᒃ ᐃᓕᓴᕐᓂᓕᕆᓂᕐᒥ ᓄᓇᒃᑰᔪᖃᐅᑎᖏᓐᓂᑦ. ᑖᓐᓇ 



 

 

ᓱᒃᑯᓯᒪᔪᕐᓂᐊᑎᓂᑦ ᓱᒃᑯᓯᒪᔪᓕᕆᓂᕐᓂᑦ ᑲᒪᒋᔭᐅᒍᓐᓇᓯᑎᑦᓯᒐᔭᕐᑐᖅ ᐱᓇᓱᑦᑎᖁᑎᑦᑎᓄᑦ ᐱᕕᖃᕐᐸᑕ. 
ᓱᒃᑯᓯᒪᓪᓚᕆᑦᑐᓂᐊᕐᓂᓄᑦ, ᖃᐅᔨᒪᔪᒻᒪᕇᑦ ᑎᑭᑎᑕᐅᖃᑦᑕᕋᔭᕐᖁᑦ ᐱᓇᓱᓯᓗᑎᓗ ᓄᓇᒃᑰᔪᓕᐅᕐᕕᓂᑦ.  ᑕᒪᓐᓇ 
ᐊᑐᖕᖏᓚᖀᒍᑎᐅᒐᔭᕐᖁᖅ ᓄᓇᐅᑉ ᑲᕙᒫᐱᖓᑕ ᓄᓇᒃᑰᔪᓕᐅᕐᕕᖏᓐᓂᑦ ᐅᕝᕙᓗᓐᓃᑦ ᓄᓇᒥᒃ ᑎᒍᒥᐊᕐᑏᑦ 
ᐃᓪᓗᒪᕆᖁᑎᖏᓐᓂᑦ. 

ᑲᒥᓯᓀᑦ ᐅᖄᕕᐅᓐᓂᖁᑦ ᕿᒥᕐᕈᔭᐅᔪᕕᓂᕐᓂᑦ ᒫᓐᓇᐅᑎᓪᓗᒍ ᐃᓪᓗᒪᕆᓐᓄᑦ ᑮᓇᐅᔭᕐᑐᕈᑎᐅᒋᐊᓕᓐᓂᑦ 
ᐱᓇᓱᑦᑕᐅᔪᑦᓴᓂᑦ, ᐃᓚᐅᒻᒥᑎᓪᓗᒋᑦ ᓄᑕᐅᓯᓕᕐᑕᐅᒪᕆᒋᐊᓕᓐᓂᑦ ᓄᑕᐅᓯᓕᕐᑕᐅᒋᐊᓕᓐᓂᓗ 
ᐱᒻᒪᕆᐅᖕᖏᓂᕐᓴᓂᑦ, ᐃᓚᐅᑎᓪᓗᒋᑦ ᐱᔭᕆᕐᑕᐅᒋᐊᖃᕐᓯᒪᔪᓂᑦ ᓂᕆᐅᒋᔭᐅᔪᓂᓗ ᐅᓪᓗᓂ 
ᐱᔭᕆᕐᕕᐅᓯᒪᒋᐊᓕᓐᓂᑦ 2029 ᑎᑭᐅᑎᑦᓯᒍ. ᕿᒥᕐᕈᓂᕐᒥ ᐃᓚᖃᕐᓂᒥᔪᖅ ᑐᑦᓯᕋᐅᑎᕕᓂᕐᓂᑦ ᑐᓂᔭᐅᒪᔪᓂᑦ 
ᑯᐯᒃ ᑐᕐᖃᑕᕐᕕᖓᓄᑦ ᐃᓕᓐᓂᐊᓂᓕᕆᓂᕐᒥᒃ ᓴᓇᔭᐅᒐᔭᕐᑐᓂᑦ ᐱᓇᓱᑦᑕᐅᔪᑦᓴᓂᑦ PQI 2024-2034 
ᒦᑦᑐᓂᑦ, ᑲᑎᑦᓱᑎᑦ $750 ᒥᓕᐊᓐᓂᑦ. ᐱᓇᓱᑦᑕᐅᔪᑦᓭᑦ ᐊᖏᕐᑕᐅᒪᖕᖏᑐᓂ ᐊᕐᕌᒍᕐᓂ 2ᓂᒃ ᐊᓂᒍᕐᑐᓂᒃ 
ᐃᓚᐅᑎᑕᐅᓐᓂᖁᑦ PQI 2024-2034ᒥᒃ. 
ᐃᓪᓗᒪᕆᓐᓄᑦ ᑮᓇᐅᔭᕐᑐᕈᑎᐅᒋᐊᓖᑦ ᐱᓇᓱᑦᑕᐅᔪᑦᓴᓂ ᐅᑯᐊᖑᕗᑦ: ᐃᓪᓗᐃᑦ (ᑲᖏᕐᓱᐊᓗᑦᔪᐊᖅ, ᑰᑦᔪᐊᖅ, 
ᐊᐅᐸᓗᒃ, ᓴᓪᓗᐃᑦ, ᐳᕕᕐᓂᑐᖅ, ᐃᓄᒃᔪᐊᒃ, ᐅᒥᐅᔭᖅ, ᑰᑦᔪᕌᐱᒃ), ᐃᓕᓐᓂᐊᕕᖏᑦ (ᑕᓯᐅᔭᖅ, ᖁᐊᕐᑕᖅ, 
ᓴᓪᓗᐃᑦ—ᐃᑯᓯᒃ, ᐊᑯᓕᕕᒃ, ᐅᒥᐅᔭᖅ—ᓅᒍᓐᓇᑐᐃᑦ ᐃᓕᓐᓂᐊᕕᒻᒥᑦ ᖃᕆᐊᑦ ᐊᒻᒪᓗ ᑰᑦᔪᐊᕌᐱᒃ—ᓅᒍᓐᓇᑐᐃᑦ 
ᐃᓕᓐᓂᐊᕕᒻᒥ ᖃᕆᐊᑦ), ᓱᓇᕋᓚᖃᐅᑏᑦ ᓄᓇᒃᑰᔪᓕᐅᕐᕖᓗ (ᑰᑦᔪᐊᖅ, ᑕᓯᐅᔭᖅ, ᑲᖏᕐᓱᒃ, ᑲᖏᕐᔪᐊᖅ, 
ᓴᓪᓗᐃᑦ, ᐃᕗᔨᕕᒃ, ᐊᑯᓕᕕᒃ), ᐃᓕᓐᓂᐊᑏᑦ ᐊᓂᕐᕋᖏᑦ (.ᑯᑦᔪᐊᖅ), ᐃᓄᒻᒪᕇᑦ ᐃᓕᓐᓂᐊᕕᖓ (ᑰᑦᔪᐊᖅ, 
ᑲᖏᕐᓱᔪᐊᖅ) ᐊᒻᒪᓗ ᐊᐅᓚᑦᓯᓂᓕᕆᓂᕕᒻᒥ ᐊᓪᓚᕕᖓ (ᑰᑦᔪᐊᖅ). 
ᓄᑕᐅᓯᓕᕐᑕᐅᒪᕆᒋᐊᓖᑦ ᐱᓇᓱᑦᑕᐅᔪᑦᓭᑦ ᐅᑯᐊᖑᕗᑦ: ᐃᓕᓐᓂᐊᕕᖏᑦ (ᑰᑦᔪᐊᖅ—ᔮᓂᒻᒪᕆᒃ, ᑕᓯᐅᔭᖅ, 
ᐳᕕᕐᓂᑐᖅ—ᐃᒍᐊᕐᓯᕕᒃ, ᐃᓄᒃᔪᐊᒃ—ᐃᓐᓇᓕᒃ, ᐅᒥᐅᔭᖅ, ᑰᑦᔪᐊᕌᐱᒃ),ᐃᓄᒻᒪᕇᑦ ᐃᓕᓐᓂᐊᑎᑕᐅᓂᖏᑦ 
(ᐳᕕᕐᓂᑐᖅ), ᐃᓪᓗᖃᕐᑎᑕᐅᓂᖅ (ᐅᒥᐅᔭᖅ), ᐊᓪᓚᕖᑦ (ᒪᓐᑐᕆᐊᓪ) ᐊᒻᒪᓗ ᓄᓇᕕᒃ ᓯᕗᓂᑦᓴᕗᑦ (ᒪᓐᑐᕆᐊᓪ).  

ᑲᒥᓯᓇᖓ ᐳᕕᕐᓂᑐᒥ ᓄᕐᖃᓂᕐᒪᑦ ᐃᓂᒥᓂ. ᓂᕈᐊᕐᓂᖃᓛᕐᑐᑦ ᓄᓇᓕᒻᒥ ᑕᒡᒐᓂ ᐱᓇᓱᐊᕈᓯᕐᒥ.  
ᐃᓚᐅᒍᒪᒍᕕᑦ ᐃᓕᓴᕐᓂᓕᕆᔨᓄᑦ, ᐃᓱᒪᑦᓴᓯᐅᕆᑦ ᓂᕈᐊᕐᑕᐅᑎᒐᓱᒋᐊᒥᒃ ᑲᒥᓯᓇᐅᓂᕐᒧᑦ ᑲᑎᕕᒃ 
ᐃᓕᓴᕐᓂᓕᕆᔨᒃᑯᓂ, ᓄᓇᓕᖓᓂ ᐳᕕᕐᓂᑐᒥ. ᖃᐅᔨᒋᐊᕈᓐᓇᖁᑎᑦ ᐱᓇᓱᑦᑕᐅᓲᓂᑦ ᑲᒥᓯᓇᓄᑦ ᑲᑎᕕᒃ 
ᐃᓕᓴᕐᓂᓕᕆᔨᒃᑯᑦ ᖃᕆᑕᐅᔭᑎᒍᑦ ᓄᐃᑕᑎᑦᓯᕕᖓᓂ ᓃᓂᕐᓗᒍ “ᓂᕈᐊᕐᑕᐅᒪᔪᐃᑦ” ᖃᕆᑕᐅᔭᑎᒍᑦ 
ᓄᐃᑕᑎᑦᓯᕕᖓᓃᑦᑐᒥᒃ. 
ᑐᓴᕐᑎᓯᒍᑎ (ᐁᕆᓕ 4, 2024): ᑖᓐᓇ ᑐᓴᕐᑎᓯᒍᑎᒐ ᐳᕕᕐᓂᑐᒥ ᓂᕈᐊᕐᓂᖃᓚᐅᕐᒪᑕ ᐃᓕᓐᓂᐊᓂᕐᒥ ᑭᒡᒐᑐᕐᑎ 
ᐸᐅᓗᓯ ᐴᓐ ᓄᕐᖃᓚᐅᔪᒻᒪᑦ ᐃᓇᖏᕐᑎᓴᖓᓂᒃ ᓂᕈᐊᕐᑕᐅᔪᕕᓂᐅᓕᕐᑐᖅ ᑐᕇᓴ ᐃᑦᑐᖅ. ᔫᓂᒥ ᑲᑎᒪᓂᖃᓕᕐᐸᑕ 
ᐱᑦᓯᐊᓂᐊᕐᓂᕋᐅᑎᒥᓄᑦ ᐊᖏᕐᓂᖃᓛᕐᑐᖅ ᑰᑦᔪᐊᒥ. 


